
當府岐山縣鳳棲鄉周公祠，舊有泉水，枯竭多年。去冬十一月十七日，忽因大風，其泉

五處一時湧出，深一尺已來，又有七處見出。臣差府參軍郭鎊專就泉所檢驗得狀。謹具

泉水面方圓深淺分寸。五處大泉水面各方圓四尺已下，各深一尺已來。七處小泉水面各

方圓一尺已下，各深三寸已來。右。臣得縣鎮狀報，有此靈泉，差官勘覆，事皆詣實。

詢諸故老，博訪里閭，咸稱此泉出必時泰歲豐者。臣伏以周公聖人，爰正禮樂，勤勞周

室，克佐成王。載在《詩》《書》，揚於《風》《雅》。宜乎神用不測，澤流無窮。伏

惟陛下葉德坤乾，侔功造化，節宣四序，綏懷萬方。由是地理呈祥，靈泉感應，名標上

善，運屬和平。不然，何已涸之泉，因風復有。此蓋彰於聖德，發自神功，事出尋常，

義高圖籙。豈特淆之不濁，乃鑒媸妍；積以成川，方勞舟楫也。臣才非周、召，時偶成、

康，荷恩渥而莫效涓塵，睹休徵而空增喜躍。謹具奏聞，伏請付史官，以光典冊。無任

歡賀悃款之至。具圖一面，謹隨狀奏進。謹錄奏聞。謹奏。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

